
 

 

1 

 

30. september 2019           UKA2019/147 

 

 

Uunga siunnersuut: Meeqqat illersuisuat aamma Meeqqat pillugit Siunnersuisoqatigiit pillugit 

Inatsisartut inatsisaata allanngortinneqarnera pillugu Inatsisartut inatsisaat nr. xx, xx. xxx 2019-

imeersoq 

 

Siumut-minngaaniit Naalakkersuisut Inatsisissatut Inatsisaata allanngortinneqarnissaanik 

saqqummiussaat uunga tunngasoq Meeqqat illersuisuat aamma Meeqqat pillugit 

Siunnersuisoqatigiit pillugit Inatsisartut inatsisaata allanngortinneqarnera pillugu Inatsisartut 

inatsisaat nr. xx, xx. xxx 2019-imeersoq imaattumik oqaaseqarfigissavarput. 

  

Siumut-miit anguniartuarparput Kalaallit Nunatsinni meerartatta inooqataanermigut 

pitsaanerpaamik atugassaqartuarnissaat. Siunissamilu ilinniarfigisinnaasaasa ajunnginnerpaamik 

toqqammaveqarluartumik isumannaarluarneqarnissaasa tamakkiisumik 

ilungersoqataaffigiuassavarput. 

 

Siumut-minngaaniit nuaannaarutigalugu oqaatigissavarput Kalaalliit Nunatsinni meeqqat 

illersuisoqarnermigut ingerlatsineq pitsaasutut aallartinnikuunera tulluusimaarutigigatsigu. 

Pitsaasumillu ineriartorneq Siumut-miit peqataaffigeqqissavarput.  

Ukiuni siusinnerusuni pissutsit meeqqanut tunngasut assigiinngitsut pisarsimasut 

tunngavissakilliornikkut amerlasuut ingerlanneqartarsimapput. Tamasumalu kingunerikkajuttarpaa 

pissutsit assigiinngitsutigut  suliap ingerlanneqarnerata allaffissornikkut torrallataavallaanngitsumik 

ingerlanneqartarnera. Ullumikkullu Meeqqanut illersuisoqarneq Inatsisartukkut 

aalajangerneqarnikuuneratigut pissutsit qujanartumik allanngorsimapput.  

Ullutsinnimi meeqqat illersuisuisa MIO-p suliaat Kalaallit Nunatta iluani meeqqat atukkamikkut 

inissisimanerat allagangorlugu tamanullu takusassianngorlugu saqqummiunneqartarpoq. Kiisalu 

meeqqat ullumikkut atugaannut pitsanngorsaataasinnaasunik erseqqissaallutik 

paasinartunngorlugit suliat ingerlatinneqartarput.   

Uani aamma meeqqat pisinnaatitaaffeqarnerata Meeqqap Piginnaatitaaffii pillugit FN-ip 

isumaqatigiissutaanik 20. november 1989-imeersumik Nalunaarut 54-nik artikel-ertallip 

nunarsuarmioqatittat aamma allat isumaqaaffigalugit atorneqartut 

qaamarsaassutigiuartarneratigut, meeqqat oqarsinnaanerat saqqummersinnaanerallu 

malunnarsiartuaarmat Siumut-minngaaniit tamanna nuannaarutigaarput. 

Siumut-miit meeqqat illersuisuisa politikkerit innuttaasullu sakkussarisinnaasaannik 

ersarissaassuteqarlutik pisussaaffitsik naapertorlugu suliaqartuarnerat nersualaarusupparput. 

Tamannami meeqqat illersuisuisa nunatta iluani angalanermikkut meeqqat akisussaasullu allat 

peqatigalugit suliaqartarnermikkut  saqqummiussaqartarput. Suliaallu kaammattuutinik 

assigiinngitsunik meeqqat atugaatigut pitsanngorsaatissanik innersuussaqartarput. Tamannalu 

aallaavigalugu sumiiffinni politikkerit iliuuseqarsinnaanissaminnik sakkussaqarnerunissaannik 

tunaartaqarsinnaanerat Siumut-miit pitsaasutut isigalugu erseqqissassavarput.  

Siumut-miit MIO-minngaaniit kaammattutigineqartuartoq meeqqat atugaat nunatsinni pillugu 

politikkerit tamatta pitsaanerpaaq anguniarlugu suleqatigiittuarnissatsinnik 

kaammattuuteqarnerat tusaalluarparput. 

Inatsisissatut siunertaq: 

Uani inatsisissatut siunnersuummi siunertarineqarpoq, Meeqqat illersuisuata toqqarneqarfianik 

ukiunit pingasunit ukiunut sisamanut sivitsuinissaq. Kiisalu qasseriarluni Meeqqat illersuisuata 

toqqagaaqqissinnaaneranut ukiunut arfinilinnut killilersuisumik atorunnaarsitsinissaq.  

Maannakkut inatsit malillugu meeqqanut illersuisumik qinersisoqarpat ukiuni pingasuni 

atuuttussaavoq, ukiunilu taakkuninnga aamma qinigaaqqinnissaminut periarfissaqarpoq. Aammalu 

ukiuni amerlanerpaani arfinilinnik meeqqanut illersuisoq atasinnaasoq inatsimmi 

takuneqarsinnaavoq. Tassa naatsumik oqaatigalugu meeqqat illersuisuat 

ingerlaqqissinnaasanngilaq ukiut arfinillit qaangiukkaangata. 

 

Inatsisisissap nutaassap siunertarivaa meeqqanut illersuimik toqqaanermi maleruagassat ukiuni 

sisamani atasinnaangornissaanik, kiisalu aamma arlaleriarluni qinigaaqqilluni killiligaanngitsumik 

atasinnaalernissaanik. 

Taamatullaaq aamma siunnersuisoqarnermigut inatsisissaq pitsaanerusunik siunertaqarpoq.  

Ullumikkut inatsimmi atuuttumi siunnersuisut ukiuni pingasuni qinigaaffeqartarput, 

qinigaaqqissinnaapputtaaq aamma ukiuni pingasuni. Kisiannili qinersinermi taarserneqassagunik 

siunnersuisut ataatsikkut taarsertussasut inatsimmi inisseqqapput, periarfissaqanngillallu 

taarseriartuaarnermik periuseqarnissaminnik. 

Inatsisissaq nutaassaq erseqqissaavoq ukiuni sisamani qinikkat atasinnaasut, kiisalu 

qinerneqaqqissinnaallutik ukiuni aamma sisamani. Inatsisissallu pitsaaqqutigissavaa siunnersuisut 

taarserneqalerpata affai siulliullutik taarserneqartussat, aaffaallu uninngaqqaassallutik. Tassa 

Inatsisissami ilisimasaqartut ataatsikkut peerneqannginnissaat ingerlatsinermi 

isumannaarniarneqarpoq. 

Siumut-minngaaniiit taamatut oqaaseqarluta Naalakkersuisut inatsisissatut saqqummiussaat 

tamakkisumik taperserlugu ataatsimiisitaliamut ingerlateqqinneqarnissaa kissaatigaarput. 

Ataatsimiisitaliarlu sulilluarnissaanni kissaallugu. 

 

 

Mala Høy Kuko 

